2012 թ. մայիսի 6-ի ՀՀ Ազգային ժողովի ընտրություններին նախորդող շրջանում քաղաքական ուժերի մամուլի ասուլիսների 
լուսաբանումը հայաստանյան հեռուստաեթերում
(ըստ ԽԱՊԿ մոնիտորինգի
 տվյալների)
Խոսքի ազատության պաշտպանության կոմիտեն 2012 թվականի փետրվարի 15-ից մինչեւ մայիսի 4-ը (ներառյալ) իրականացրեց երեւանյան մամուլի ակումբներում քաղաքական եւ հասարակական գործիչների մամուլի ասուլիսների՝ հեռուստաեթերում լուսաբանման դիտարկում (մոնիտորինգ): 
Նպատակն էր` պարզել, թե 2012 թ. մայիսի 6-ի խորհրդարանական ընտրություններին նախորդող ժամանակահատվածում մայրաքաղաքային եւ համերկրային սփռում ունեցող հեռուստաընկերություններն (ՀԸ-ներ) ինչ հետաքրքրություն են դրսեւորելու ընտրություններին մասնակցող, որոշ  դեպքերում նաեւ` չմասնակցող, բայց հանրությանն ասելիք ունեցող տարբեր քաղաքական ուժերի ներկայացուցիչների ասուլիսների նկատմամբ։ Ուշադրության է արժանացել նաեւ այն, թե ՀԸ-ները որքանով համարժեք են լուսաբանել այդ ասուլիսները եւ ընտրողներին անաչառորեն ներկայացրել նախընտրական ծրագրերն ու ուղերձները: Քաղաքական ուժերի ներկայացուցիչների ասուլիսներից զատ` դիտարկվել են նաեւ հասարակական գործիչների (ՀԿ-ների ղեկավարներ, փորձագետներ, վերլուծաբաններ) այն ասուլիսները, որոնց թեման առնչվել է ընտրություններին։ 

Համաձայն մեթոդաբանության` դիտարկվել են քաղաքական եւ հասարակական գործիչների ոչ բոլոր ասուլիսները, այլ` միայն նրանք, որոնք տեղի են ունեցել մայրաքաղաքի առավել ակտիվ գործող հետեւյալ 7 մամուլի ակումբներում`«Իրատես դե ֆակտո»,  «Հայացք», «Հայելի», «Հենարան», «Պոստ սկրիպտում», «Ուրբաթ», «Փաստարկ», առանձին դեպքերում նաեւ` «Մամուլի ազգային ակումբ»: Հետազոտության մեջ ներառվել են հասարակական-քաղաքական լուրերի թողարկումներ ունեցող հետեւյալ 10 հեռուստաընկերությունները` «Ար», «Արմենիա»,  «Արմնյուզ», «ATV», «Երեւան», «Երկիր մեդիա», «Կենտրոն», «Հ1», «Հ2», «Շանթ»:
Ուսումնասիրությունը կատարվել է 2 փուլով. առաջինը պաշտոնական քարոզարշավին նախորդող փուլն է եւ ընդգրկում է փետրվարի 15-ից մինչեւ ապրիլի 8-ը, երկրորդը ներառում է բուն քարոզարշավի շրջանը` ապրիլի 8-ից մինչեւ մայիսի 4-ը։ 
Հետազոտությունն իրականացվել է` հաշվառելով հեռուստաընկերությունների կողմից տվյալ ասուլիսի նկարահանումը (աշխատակիցների ներկայությունը) եւ դիտարկելով այդ ՀԸ-ների եթերում դրանց լուսաբանումը: 

Հեռուստաընկերությունների ներկայությունն ասուլիսներին եւ լուսաբանումը

Դիտարկումն իրականացվել է հետեւյալ մեթոդաբանությամբ: Նախ հաշվառվել են տվյալ ասուլիսին հեռուստաընկերությունների նկարահանող խմբերի ներկայությունը: Այնուհետեւ դիտարկողը, ՀԸ-ների երեկոյան եթերի լուրերի հիմնական թողարկումներին հետեւելով, նախապես մշակված ձեւաթղթի համապատասխան սյունակում նշումներ է կատարել՝ հաշվառելով լուսաբանման ձեւը՝ «սինխրոնով» թե «համր» (բանախոսի ուղիղ խոսքի ձայնային մեջբերումներով կամ առանց դրանց), նյութի հեղինակի կամ այլոց մեկնաբանությամբ, ինչպես նաեւ՝ արձանագրել է լուսաբանման բնույթը՝ դրական (+), բացասական (-), չեզոք (0):
Ուսումնասիրության առաջին փուլում` փետրվարի 15-ից մինչեւ ապրիլի 8-ը, դիտարկվել է քաղաքական եւ հասարակական գործիչների մասնակցությամբ 43 մամուլի ասուլիս, այդ թվում՝ բանավիճային (երբ մասնակիցները եղել են տարբեր քաղաքական ուժերի ներկայացուցիչներ)
, իսկ երկրորդ փուլում` 47:
Երկու փուլում դիտարկված ասուլիսների մասնակիցները ներկայացվում են ստորեւ:
Աղյուսակ 1

	
	Ասուլիսների մասնակիցներ
	1-ին փուլ
	2-րդ

փուլ

	1. 
	ՀՀԿ ներկայացուցիչներ
	14
	2

	2.
	«Ժառանգության» եւ «Ազատ դեմոկրատների» ներկայացուցիչներ

	9
	12

	3.
	ՀԱԿ ներկայացուցիչներ
	8
	12

	4.
	ՀԿԿ եւ ՀԱՄԿԿ ներկայացուցիչներ
	3
	3

	5.
	ՀԴԿ ներկայացուցիչներ
	2
	4

	6.
	ՀՅԴ ներկայացուցիչներ
	2
	2

	7.
	ՕԵԿ ներկայացուցիչներ
	1
	1

	8.
	ԲՀԿ ներկայացուցիչներ
	1
	2

	9.
	«Միավորված հայերի» ներկայացուցիչներ
	0
	2

	10.
	«Ազգային համաձայնության» ներկայացուցիչներ
	1
	1

	11.
	Մարքսիստական կուսակցություն
	1
	1

	12.
	ԱԻՄ ներկայացուցիչներ
	1
	1

	13.
	ԺԿ (Տիգրան Կարապետյան)
	1
	0

	14.
	Հասարակական գործիչներ (ՀԿ-ների ղեկավարներ, փորձագետներ, վերլուծաբաններ եւ այլն)
	16
	10


Ուսումնասիրված ասուլիսների այս տվյալները տեսանելի են դարձնում տարբեր քաղաքական ուժերի ակտիվությունը` սեփական գաղափարները, նախընտրական ծրագրերը, քարոզչության այլ մեթոդներին զուգընթաց, նաեւ ասուլիսների միջոցով հանրությանը ներկայացնելու առումով։ Այս տեսակետից` ակտիվ քաղաքական ուժերի քարոզչական գործելաոճը տարբեր կերպերով դրսեւորվեց մոնիտորինգի երկու փուլում։ Այսպես` եթե ՀՀԿ ներկայացուցիչները առաջին փուլում 14 մասնակցություն ունեցան ասուլիսներին, ապա երկրորդում` ընդամենը 2։ Իսկ երկու ընդդիմադիր քաղաքական ուժերի` ՀԱԿ-ի եւ «Ժառանգության» («Ազատ դեմոկրատների» հետ մեկտեղ) ներկայացուցիչների դեպքում հակառակ պատկերն է։ Առաջին փուլում ՀԱԿ-ի ներկայացուցիչներն ունեցան 8 մասնակցություն, իսկ «Ժառանգությանը»` 9: Երկրորդում` երկու ուժերն էլ 12-ական անգամ հանրությանն իրենց տեսակետներն ու դիրքորոշումները փոխանցեցին ասուլիսների միջոցով։ 
Հարկ է նշել, որ մոնիտորինգի երկու փուլում ընտրություններին վերաբերող ասուլիսներ տալով` բավականաչափ ակտիվ եղան նաեւ հասարակական գործիչները` ՀԿ-ների ղեկավարներ, փորձագետներ, վերլուծաբաններ եւ այլն։
Ուսումնասիրությունը ցույց տվեց, որ թեեւ ոչ բոլոր հեռուստաընկերություններն էին բարձր ակտիվություն ցուցաբերում` ասուլիսներին անդրադառնալու առումով, սակայն գրեթե բոլորը ձգտում էին չանտեսել որեւէ քաղաքական ուժի։ Հեռուստաընկերությունների` մամուլի ասուլիսներով հետաքրքրվածության մակարդակը, այսինքն` թե դիտարկված ասուլիսներից քանիսն է նկարահանվել եւ քանիսը լուսաբանվել, երեւում է ստորեւ ներկայացված աղյուսակի տվյալներից։ 
Աղյուսակ 2

	Հեռուստաընկերություն
	1-ին փուլ
	2-րդ փուլ 


	
	 Նկարահանում

 
	Լուսաբանում
	 Նկարահանում
	Լուսաբանում

	1. «Հ2»
	31
	31
	19
	19

	2. «Երկիր մեդիա»
	27
	23
	17
	15

	3. «Արմնյուզ»
	24
	20
	14
	5

	4. «Կենտրոն»
	20
	20
	13
	12

	5. «Արմենիա»
	20
	20
	23
	21


	6. «Հ1»
	17
	16
	12
	12

	7. «Ար»
	14
	14
	0
	0

	8. «Երևան»
	13
	10
	13
	13

	9. «ATV»
	10
	9
	11
	11

	10. «Շանթ»
	7
	6
	11
	11


Մոնիտորինգի առաջին փուլում քաղաքական եւ հասարակական գործիչների ասուլիսների լուսաբանման առումով` առավել ակտիվ հեռուստաընկերություններն էին` «Հ2»-ը, «Երկիր մեդիան» եւ «Արմնյուզը», որոնք ներկա են եղել դիտարկված ասուլիսների 50 կամ 50-ից ավելի տոկոսին: Հաջորդում են` «Կենտրոնը», «Արմենիան» եւ «Հ1»-ը, որոնք ներկա են եղել միջոցառումների 35-45 տոկոսին: 
Սակայն լուսաբանման առումով կան որոշակի վերապահումներ։ Ուշագրավ է, որ բացի «Հ2», «Կենտրոն», «Արմենիա» եւ «Ար» հեռուստաընկերություններից` մյուս 6 ՀԸ-ները թեեւ այս կամ այն քաղաքական ուժի ներկայացուցչի(ների) ասուլիսին ապահովել են ներկայություն, սակայն եղել են դեպքեր, երբ չեն լուսաբանել նկարահանած նյութը։ «Երկիր մեդիան» եւ «Արմնյուզը» ներկա են եղել, բայց չեն լուսաբանել 4-ական ասուլիս, «Երևանը»` 3, «Շանթը», «Հ1»-ը եւ «ATV»-ն` 1-ական։ 
Նկատվել է նաեւ սրան հակառակ մոտեցում, երբ ՀԸ-ն չի ապահովել այս կամ այն ասուլիսի նկարահանումն իր աշխատակիցների կողմից, սակայն լուրերի հիմնական թողարկման ընթացքում լուսաբանել է տվյալ հանդիպումը։ ՀԸ-ների այս մոտեցումը, որոշ առումով, տարերային բնույթ է կրում (հավանաբար, կապված է տվյալ պահի տեխնիկական հնարավորությունների հետ) եւ կիրառված մեթոդաբանությամբ` հետազոտման առարկա չէր։ Սակայն որոշ մասնավոր դեպքեր ներկայացնում ենք սույն վերլուծության համապատասխան հատվածներում։
Մոնիտորինգի երկրորդ փուլում, հեռուստաընկերությունների ակտիվության առումով, պատկերը փոխվեց։ Այս ժամանակահատվածում դիտարկված ասուլիսների թիվն ավելի մեծ է`47, սակայն ՀԸ-ների մասնակցության մակարդակը` ավելի ցածր։ Մասնակցության ամենաբարձր թիվը` 23, որը գրանցվել է «Արմենիա» ՀԸ-ի տողում, մոտենում է 50 տոկոսի։ Ակտիվությամբ` երկրորդ տեղում է «Հ2»-ը, որն առաջին փուլի 31-ի դիմաց ունի 19 մասնակցություն։ Երրորդը «Երկիր մեդիան» է։ Հետաքրքրական է «Ար» հեռուստաընկերության մոտեցումը։ Դիտարկման տվյալներով` այն առաջին փուլում նկարահանել եւ լուսաբանել է տարբեր քաղաքական գործիչների հրավիրած, ընտրություններին առնչվող 14 ասուլիս, իսկ 2-րդ փուլում` ոչ մի։ 

Երկրորդ փուլի ասուլիսների լուսաբանման առումով` եւս ի հայտ եկան որոշ առանձնահատկություններ։ Դիտարկված ասուլիսներից որքան նկարահանել, այնքան էլ լուսաբանել են նույն «Հ2»-ը, ինչպես նաեւ` «Շանթը», «Երևանը» եւ «ATV»-ն։ «Արմենիան» եւ «Երկիր մեդիան» իրենց նկարահանածներից 2-ական ասուլիս չեն լուսաբանել, «Կենտրոնը»` 1-ը, իսկ ահա «Արմնյուզը» նկարահանել է 14 ասուլիս, սակայն լուսաբանել է միայն 5-ը։ Կրկին նշենք, որ հիմնականում դիտարկվել են հեռուստաընկերությունների գլխավոր թողարկումները, սակայն առանձին դեպքերում, մասնավորապես, «Արմնյուզի» պարագայում եւս, ուշադրության են արժանացել նաեւ լուրերի` երեկոյան այլ ժամերի թողարկումները։
Համաձայն ՀՀ Սահմանադրության 27-րդ հոդվածի` Հայաստանի հանրային հեռուստաընկերության ստեղծման նպատակներից մեկը բազմակարծության ապահովումն է: Իսկ ՀՀ ընտրական օրենսգրքի 19-րդ հոդվածի 3-րդ կետով սահմանված է, որ հանրային հեռուստաընկերությունը պարտավոր է ընտրություններին մասնակցող թեկնածուների, համամասնական ընտրակարգով մասնակցող կուսակցությունների, կուսակցությունների դաշինքների համար ապահովել ոչ խտրական պայմաններ։ 
Հաշվի առնելով վերոբերյալը` առանձնացված նշենք, որ ասուլիսներին ուշադրություն դարձնելու առումով, իր ակտիվությամբ առաջին ալիքը՝ «Հ1»-ը, ուսումնասիրված 10 ՀԸ-ների մեջ 6-րդն է`մոնիտորինգի առաջին փուլում, իսկ երկրորդում` 7-րդը։ 
Ահա թե ինչպիսի ուշադրություն է այն դարձրել տարբեր կուսակցությունների ասուլիսներին։ 
Աղյուսակ 3

	Ասուլիսների մասնակիցներ
	1-ին փուլ
	2-րդ փուլ

	«Ժառանգություն» եւ «Ազատ դեմոկրատներ»
	6 անգամ
	3 անգամ

	ՀԱԿ
	3 անգամ
	6 անգամ

	ՀԿԿ եւ ՀԱՄԿԿ
	2 անգամ
	3 անգամ

	ՀՅԴ
	2 անգամ
	1 անգամ

	ՀՀԿ
	2 անգամ
	0

	ԲՀԿ
	1 անգամ
	0

	ՕԵԿ
	1 անգամ
	0

	ՀԴԿ
	0
	2 անգամ

	«Միավորված հայեր»
	0
	1 անգամ

	Հասարակական գործիչներ
	2
	4 անգամ


Նշենք, որ մոնիտորինգի առաջին փուլում «Հ1»-ը 1 անգամ ներկա է եղել Մարքսիստական կուսակցության ղեկավարի (Դավիթ Հակոբյան) ասուլիսին, սակայն չի լուսաբանել, եւ 1 անգամ չի մասնակցել ՀԱԿ ներկայացուցչի (Հրանտ Բագրատյան) ասուլիսին, սակայն լուսաբանել է։ Իսկ մոնիտորինգի երկրորդ փուլում 1 անգամ չի նկարահանել (ներկա էր միայն թղթակիցը), բայց լուսաբանեց ՀԴԿ-ի ղեկավար Արամ Գ. Սարգսյանի ասուլիսը։ 
Այսպիսով` դիտարկման երկու փուլում «Հ1»-ի լուրերի թողարկումներում անդրադարձ է եղել խորհրդարանական ընտրություններին մասնակցած 9 քաղաքական ուժերից յուրաքանչյուրի հրավիրած ասուլիսին։ Ընդ որում` դիտարկման 2 փուլում ընդդիմադիրներից ՀԱԿ-ի եւ «Ժառանգության» («Ազատ դեմոկրատների» հետ մեկտեղ) ներկայացուցիչների մասնակցությամբ ասուլիսներից  «Հ1»-ը լուսաբանել է 9-ական անգամ: Իսկ կոալիցիոն երեք ուժերի (ՀՀԿ, ԲՀԿ, ՕԵԿ) ասուլիսների նկատմամբ մեծ ուշադրություն չի դրսեւորել. առաջին փուլում լուսաբանել է ՀՀԿ-ական գործիչներից 2-ի, մյուս 2 կուսակցությունների ներկայացուցիչներից յուրաքանչյուրից` մեկական ասուլիս, իսկ երկրորդ փուլում` ոչ մի: Անշուշտ, ստացված տվյալները պայմանավորված են նաեւ կուսակցությունների` ասուլիսներ հրավիրելու ակտիվությամբ ու մարտավարությամբ:   
Դիտարկելով մասնավոր հեռուստաընկերությունների դրսեւորած հետաքրքրվածությունը քաղաքական ուժերի հրավիրած ասուլիսներն` մոնիտորինգի երկու փուլում նկատվեց, որ գրեթե հավասարաչափ մեծ էր ուշադրությունը ՀԱԿ-ի եւ «Ժառանգության» («Ազատ դեմոկրատների» հետ միասին) ներկայացուցիչների ասուլիսների նկատմամբ, առաջին փուլում նաեւ` ՀՀԿ-ի։ Երկրորդ փուլում` բուն քարոզարշավի ընթացքում, ինչպես արդեն նշել ենք, ՀՀԿ-ի ընտրացուցակով առաջադրված ԱԺ պատգամավորության թեկնածուները չափազանց քիչ թվով ասուլիսներ հրավիրեցին։ Դիտարկվածները երկուսն են` ապրիլի 27-ին, «Փաստարկ» ակումբում Հայկ Բաբուխանյանի ասուլիսը, որին չէր մասնակցել ոչ մի հեռուստաընկերություն, եւ մայիսի 2-ին, «Պոստ սկրիպտում» ակումբում Գալուստ Սահակյանի ասուլիսը, որին ներկա էին «Արմնյուզ» եւ «Կենտրոն» ՀԸ-ների նկարահանող խմբերը, բայց երկուսն էլ չլուսաբանեցին։ 
Ի դեպ, քաղաքական ուժերի առավել հայտնի գործիչների ասուլիսների նկատմամբ հեռուստաընկերությունների հետաքրքրվածությունը նկատելիորեն մեծ է եղել:
Այսպես` ՀԱԿ ներկայացուցիչ Նիկոլ Փաշինյանի ասուլիսին (մարտի 26-ին, «Մամուլի ազգային ակումբում») ներկա էին եւ լուսաբանեցին դիտարկված 10-ից 9-ը հեռուստաընկերություն։ ՀՅԴ բյուրոյի անդամ Վահան Հովհաննիսյանի ասուլիսը (մայիսի 1-ին, «Պոստ սկրիպտում» ակումբում) լուսաբանեց նույնպես 9 ՀԸ: ՀՀՇ նախագահ Արամ Մանուկյանինը (ապրիլի 30-ին, «Փաստարկ» ակումբում)` 8 հեռուստաընկերություն: «Ժառանգության» առաջնորդ Րաֆֆի Հովհաննիսյանի ասուլիսը (մարտի 22-ին, «Ուրբաթ» ակումբում)` նույնպես 8 ՀԸ։ Ինչպես եւ` իշխանություն կազմող կոալիցիայի ներկայացուցիչ, ԱԺ ՕԵԿ խմբակցության ղեկավար Հեղինե Բիշարյանի ասուլիսը (մարտի 29-ին, «Իրատես դե ֆակտո» ակումբում) հետաքրքրել էր 8 ՀԸ-ի։ Կոմկուսի առաջնորդ Ռուբեն Թովմասյանի եւ ՀԱՄԿԿ նախագահ Վազգեն Սաֆարյանի համատեղ ասուլիսը (մարտի 24-ին, «Փաստարկ» ակումբում) եւս հետաքրքրել էր 8 ՀԸ-ի: 
Հարկ է նշել, որ նման ուշադրության հազվադեպ էին արժանանում բանավիճային ասուլիսները` տարբեր քաղաքական ուժերի մասնակցությամբ: Դիտարկված 10 այդպիսի ասուլիսից միայն 1 դեպքում է, որ ներկա է եղել 8 հեռուստաընկերության նկարահանող խումբ, որոնցից լուսաբանել է 7-ը (մարտի 3-ին, «Հայելի» ակումբում Մկրտիչ Մինասյանի (ՀՀԿ) եւ Ալեքսանդր Արզումանյանի («Ազատ դեմոկրատներ» մասնակցությամբ): Մյուս բանավիճային ասուլիսները լուսաբանել է առավելագույնը 4 հեռուստաընկերություն։ Եղան նաեւ դեպքեր, երբ նույնատիպ ասուլիսներն արժանացան 1-ական հեռուստաընկերությունների ուշադրությանը: Այսպես` ապրիլի 18-ին, «Հայելի» ակումբում «Ժառանգության» ներկայացուցիչ Իզաբելա Աբգարյանի եւ ԲՀԿ-ական Լյովա Խաչատրյանի ասուլիսը հետաքրքրել էր միայն «Արմենիա» ՀԸ-ին: Ապրիլի 20-ին, նույն ակումբում ՀԱՄԿԿ նախագահ Վազգեն Սաֆարյանի եւ ՀԴԿ ներկայացուցիչ Արմեն Հովսեփյանի ասուլիսը լուսաբանեց միայն «Երեւան» ՀԸ-ն: Իսկ մարտի 6-ին, կրկին «Հայելի» ակումբում ՀՀԿ-ական Վարդան Այվազյանի եւ «Ժառանգությունը» ներկայացնող Արմեն Մարտիրոսյանի ասուլիսին ներկա էր միայն «Երկիր մեդիան», սակայն չլուսաբանեց: 
Մոնիտորինգի երկրորդ փուլում դիտարկված ասուլիսներից եղան նաեւ այնպիսիք, որոնց չմասնակցեց ոչ մի հեռուստաընկերություն: Դրանք էին` «Փաստարկ» մամուլի ակումբում` ՀԱԿ-ի կազմում ընդգրկված պատգամավորության թեկնածու Գայանե Առուստամյանի (ապրիլի 16-ին), ԱԻՄ առաջնորդ Պարույր Հայրիկյանի (ապրիլի 18-ին), մեծամասնական ընտրակարգով ինքնառաջադրված թեկնածու Մանվել Եղիազարյանի (ապրիլի 19-ին) եւ «Ուրբաթ» ակումբում «Ազգային համաձայնություն» կուսակցության նախագահ Արամ Հարությունյանի (ապրիլի 26-ին) ասուլիսները։
Այսպիսով, թեեւ կան առանձին քաղաքական գործիչներ կամ կուսակցություններ, որոնց ներկայացուցիչների ասուլիսների նկատմամբ հետաքրքրությունն ակնհայտորեն նվազ է եղել, սակայն հետազոտության ամբողջական արդյունքներից կարելի է եզրակացնել, որ ի տարբերություն նախորդ տարիներին անցկացված դիտարկումների տվյալների` 2012 թ. նախընտրական շրջանում, ընդհանուր առմամբ, թե´ հանրային եւ թե´ մասնավոր հեռուստաընկերությունները փորձեցին հավասարակշռել իշխանական եւ ընդդիմադիր գործիչների ասուլիսների լուսաբանումը։ Այլ կերպ ասած` դիտարկված ժամանակահատվածում հայկական հեռուստաեթերում բազմակարծության ապահովումը նկատելի էր։ 
Ինչ վերաբերում է հասարակական գործիչների, փորձագետների` ընտրություններին նվիրված ասուլիսներին, ըստ դիտարկումների` եղան խոսնակներ եւ թեմաներ, որոնց նկատմամբ  հեռուստաընկերությունների հետաքրքրվածությունն ակնհայտորեն մեծ էր, բայց եղավ նաեւ հակառակը։
Այսպես. հեռարձակվող ԶԼՄ-ների կողմից խորհրդարանական ընտրությունների լուսաբանման մշտադիտարկման միջանկյալ արդյունքների վերաբերյալ` Երեւանի մամուլի ակումբի նախագահ Բորիս Նավասարդյանի ասուլիսների նկատմամբ հեռուստաընկերությունները մոնիտորինգի երկու փուլում էլ հետաքրքրություն ցուցաբերեցին: «Ուրբաթ» ակումբում մարտի 20-ին հրավիրված ասուլիսին ներկա էր 9 ՀԸ-ի նկարահանող խումբ, իսկ ապրիլի 25-ին` 7։ 
Սակայն մի քանի դեպքում հեռուստաընկերությունների բացարձակ մեծամասնությունը չհետաքրքրվեց քաղաքագետների եւ ընտրարշավի վերլուծաբանների ասուլիսներով։ Օրինակ` մարտի 15-ին «Իրատես դե ֆակտո» ակումբում քաղաքագետ Սուրեն Սուրենյանցի ասուլիսին ներկա էր միայն 1 ՀԸ,  նույնը եւ` մարտի 16-ին, «Հայելի» ակումբում քաղաքագետ Ալեքսանդր Մարգարովի եւ քաղտեխնոլոգ Կարեն Քոչարյանի համատեղ ասուլիսին, ինչպես նաեւ` ապրիլի 10-ին, «Հայելի» ակումբում Աշոտ Մանուչարյանի ասուլիսին։ 
Անդրադառնալով դիտարկված ասուլիսների լուսաբանման բնույթին` պետք է նշել, որ դրանց բացարձակ մեծամասնությունը եղել է չեզոք: Դիտարկված 90 ասուլիսի  288 լուսաբանումից միայն 9 դեպքում է, որ դրսեւորվել է որոշակի կողմնակալություն, ինչը կազմում է բոլոր լուսաբանումների 3,1 տոկոսը։ Նույն ցուցանիշը գրանցվեց նաեւ լուսաբանման ձեւը (մեկնաբանություններով թե առանց մեկնաբանությունների) հաշվառելիս. այս դեպքում էլ ընդամենն 9 անգամ է պատահել, որ նյութը հեռուստադիտողին ներկայացվի հեղինակի կամ այլոց մեկնաբանությամբ: 
Թերեւս, երկու հանգամանք որոշ դեպքերում թույլ է տալիս եզրահանգումներ անել հեռուստաընկերությունների նախասիրությունների մասին. նախ` այս կամ այն քաղաքական ուժի ներկայացուցչի ասուլիսը նկարահանելու, բայց չլուսաբանելու փաստերը, ապա նաեւ` արծարծված թեման ոչ ամբողջական եւ/կամ կողմնակալ լուսաբանելու իրողությունը (որն, ինչպես արդեն նշել ենք, հազվադեպ է պատահել): Երբեմն էլ, ընդդիմադիր գործչի տեսակետն այլոց մեկնաբանությամբ ներկայացնելիս,  հատկապես իշխող կուսակցության ներկայացուցչին է խոսափող տրամադրվել եւ նրա խոսքով էլ տվյալ ռեպորտաժն ավարտվել է: Հակառակը` որ իշխանավորի ասուլիսին արտահայտված մտքերը մեկնաբանվեին ընդդիմադիրի կողմից, չի գրանցվել։ 
Ներկայացնենք մի քանի օրինակ։ Մարտի 14-ին, «Հայելի» մամուլի ակումբում Հրանտ Բագրատյանի (ՀԱԿ) ասուլիսը «Կենտրոն» ՀԸ-ի եթերում լուսաբանվեց` ՀՀԿ-ական Արտակ Դավթյանի մեկնաբանությամբ եւ մոտեցմամբ։ 
«Կենտրոնի» եթերում նույնաբնույթ լուսաբանում դիտարկվեց նաեւ ապրիլի 5-ին, «Իրատես դե ֆակտո» մամուլի ակումբում Վահագն Խաչատրյանի (ՀԱԿ) ասուլիսին վերաբերող ռեպորտաժում. այս անգամ հնչեց ՀՀԿ-ական Կարեն Ավագյանի մեկնաբանությունը։ 
Մարտի 1-ին, «Հայելի» մամուլի ակումբում Մկրտիչ Մինասյանի (ՀՀԿ) եւ Ալեքսանդր Արզումանյանի («Ազատ դեմոկրատներ») համատեղ ասուլիսի նախապես հայտարարված թեման էր` «Ներքաղաքական զարգացումներ։ Մեծամասնական ընտրակարգում գործարար շերտի ակտիվություն։ Ֆրանսիայի Սահմանադրական խորհրդի որոշումը»։ Լուսաբանելիս` «Երկիր մեդիա»  ՀԸ-ի եթերում «սինխրոնով» ներկայացվեց միայն Ալեքսանդր Արզումանյանի խոսքից մեկ հատված` ՀԱԿ-ից իր հեռանալու մասին, իսկ մյուս բանախոսի խոսքը որեւէ կերպ չներկայացվեց, նշված մյուս թեմաներին անդրադարձ չեղավ։ «Շանթ» ՀԸ-ն այս ասուլիսը լուսաբանեց` ներկայացնելով միայն Մկրտիչ Մինասյանի տեսակետը («սինխրոնով»)` ընտրությունների վերաբերյալ, իսկ ընդդիմադիր գործչի խոսքը ոչ հնչեց, ոչ էլ փոխանցվեց։  

Ապրիլի 17-ին, «Հայելի» ակումբում ՀԱԿ ներկայացուցիչ Հրանտ Բագրատյանի ասուլիսը, որը նվիրված էր քարոզարշավի ընթացքին եւ ՀԱԿ-ի տնտեսական առաջարկներին, «Կենտրոն» ՀԸ-ի եթերում լուսաբանվեց` արծարծված թեմայից ընտրելով միայն այն հատվածը, որտեղ դրական կարծիք էր հնչել ԲՀԿ-ի մասին եւ անտեսվեց էականը։
Հավելենք, որ ասուլիսներին վերաբերող հեռուստառեպորտաժները մատուցվել են հիմնականում «սինխրոնով» («համր» մատուցման եղանակը նկատվել է միայն «Արմնյուզ» ՀԸ-ի եթերում`10 անգամ)։ 
Մոնիտորինգի արդյունքների ամփոփմամբ` կարող ենք եզրակացնել, որ գրեթե բոլոր հեռուստաընկերությունները նախընտրական ժամանակահատվածում ակտիվ էին` ընտրություններին վերաբերող ասուլիսները լուսաբանելու առումով: Թեեւ դիտարկման երկու փուլի տվյալները որոշակիորեն տարբեր են, ինչը պայմանավորված էր նաեւ ընտրություններին մասնակցող քաղաքական ուժերի` ասուլիսներ հրավիրելու ակտիվությամբ ու քարոզարշավի ընթացքում ընտրած մարտավարությամբ, այսուհանդերձ նախընտրական հեռուստաեթերն, ընդհանուր առմամբ, բաց էր բոլոր կուսակցությունների համար։ Իսկ ասուլիսների միջոցով ընտրողների հետ հաղորդակցվելու պայմանները հեռուստաեթերում հիմնականում հավասար էին։

Ընդ որում` հեռուստաընկերությունները, իշխանականների համեմատությամբ, առավել հետաքրքրություն ցուցաբերեցին ընդդիմադիր ուժերի նկատմամբ: 
Ասուլիսների հեռուստալուսաբանման բովանդակությունը հիմնականում չեզոք էր: Նկարահանված նյութերը մեծամասամբ ներկայացվում էին` առանց սեփական կամ այլոց մեկնաբանությունների: 
� Հետազոտությունը կատարվել է Խոսքի ազատության պաշտպանության կոմիտեի՝ «Բաց հասարակության հիմնադրամներ – Հայաստան» կազմակերպության աջակցությամբ իրականացվող ծրագրի շրջանակներում:


� Քանի որ բանավիճային ասուլիսներին մեկից ավելի մասնակից է եղել, ուստի ներկայացված աղյուսակներում մասնակիցների ընդհանուր թվաքանակն ասուլիսների թվից ավելի է: 


� «Ժառանգություն» եւ «Ազատ դեմոկրատներ», ինչպես նաեւ` ՀԿԿ եւ ՀԱՄԿԿ կուսակցություններին վերաբերող տվյալները հաշվառվել եւ ներկայացվում են միասնաբար, քանի որ դրանք ընտրություններին մասնակցեցին միասնական ընտրացուցակներով։  

